
Театр! Бул сөздү укканда жүздөгөн көрүүчүлөр-

дүн көз алдына далай сонун ажайып дүнүйө ачылат. 

Театрдын дайыма жаш, дайыма түркүн түскө кубулуп 

турган жандуу искусствосу ар качан адамдардын ой-

сезимин көкөлөтүп, алардын тилегине тилек кошуп, 

кыялына кыял улап, бирде жапырт күлдүрүп, бирде 

жапырт шолоктоткон ою-кыры чексиз көп кырдуу 

татаал искусство. Ошол искусствого жан киргизип, 

ошол өнөрдү элдин жүрөгүнө таасын жеткизген че-

берлердин бири театрдагы артисттердин аткаруу-

чулук устаттыгы. Артисттин жашоо-турмушундагы, 

адамдык акыл-сезиминдеги бийиктик менен тереӊдик 

канчалык кенен болсо, анын аткаруучулук устаттыгы 

ошончолук бийик, ошончолук тунук, адам суктанарлык 

болот эмеспи. Ошондой искусство гана адамдардын 

көркөм табитин кандырып, алардын жан дүйнөсүн-

дөгү асыл сапаттарды кулпунтуп, жашоодо болсун, 

эмгекте болсун, кубатына кубат кошуп, тазалыкка, 

бийиктикке үндөй алат эмеспи. Макалада сөз – тарых 

барактарында өзгөчө орду бар, таланттуу актриса, 

чебер педагог Гүлшара Дулатова тууралуу болмокчу.  

Негизги сөздөр: жанр, аткаруучу, актёр, чебер, 

адам, театр, сахна, манера, компонент.   

Театр! Слушая это слово, перед сотнями зрите-

лей открывается удивительный мир. Искусство теат-

ра всегда молодое, всегда ярко выраженное, всегда вы-

зывало у людей чувство сопереживания, пожеланий, 

мечты, когда-то сплошной смех, когда-то сплошной 

пустошь и именно этим искусство является бесконеч-

ным многогранным и сложным явлением. Одними из 

тех мастеров, кто вложил душу в это искусство и 

прославил его – это исполнительское мастерство ар-

тистов театра. Чем выше и глубже ширина и глубина 

человеческого разума в жизни артиста, тем выше его 

исполнительское мастерство. Именно это искусство 

может оживить искусство людей, преобразовать в их 

душе благородные качества, и в жизни, и в труде, де-

лать призыв к чистоте и высоте. В статье рассказы-

вается о талантливой актрисе, мастере-педагоге 

Гульшаре Дулатовой, которая имеет особое место в 

страницах истории. 

Ключевые слова: жанр, исполнитель, актёр, мас-

тер, человек, театр, сцена, манера, компонент.  

Theatre! Listening to this word, before hundreds of 

spectators the surprising world opens. The art of theater is 

always young, always pronounced, always evoked in people 

a sense of empathy, wishes, dreams, once a continuous 

laugh, once a continuous wasteland and this art is an end-

less multifaceted and complex phenomenon. One of those 

artists who put heart and soul in this art and praised it is 

the mastery of the artists of the theater. The higher and 

deeper the breadth and depth of the human mind in the 

artist's life, the higher his performing skills. It is this art 

that can revive the art of people, transform noble qualities 

in their souls, both in life and in work, make a call to purity 

and height. The article tells about the talented actress, 

master teacher Gulshara Dulatova, who has a special place 

in the pages of history. 

Key words: genre, performer, actor, master, person, 

theatre, stage, manner, component. 

Баарыбыз билебиз, бул катардагы ысым 

эмес. Ал турмушта да, театр чөйрөсүндө да, де-

геле маданият тармагында да оригиналдуу, ат-

тын кашкасындай айырмаланган бөтөнчө инсан. 

Ал кыргыздын театр тармагынын өнүп-өсүшүн 

байыткан залкар инсан. Гүлшара Дулатова жө-

нүндө сөз кылуу жооптуу да, сыймыктуу да. 

Анткени, ал сахнада сүйлөө өнөрүнүн көч ба-

шындагы залкары – улуттун сыймыгы. Ал, 

1930-жылы Чүй облусуна караштуу Токмок 

шаар аймагында жарык дүйнөгө келген. Аалам-

га кетчү жол айылдан башталат демекчи, 

Гүлшара Дулатованын дагы балалык кези өзү 

туулуп-өскөн, ажайып кооз келген Токмок шаа-

рында өткөн. Гүлшара кичине кезинен эле оюн-

шоокко өтө жакын, ойносо оюнга, күлсө-күл-

күгө тойбогон шайыр бала болуп чоӊоёт. Үйүнө 

эл көп келчү, үйдө чырак кээде таӊ атканча өччү 

эмес. Тамашалуу сөздөр айтылып, ыр ырдалып, 

элдик оозеки чыгармалар жаӊырып турчу. Ал 

баланын аӊ-сезимин ойготууга, руханий дүйнө-

сүн байытууга, ой-туюмун өстүрүүгө түрткү бе-

рип, өнөргө болгон сезимдерин өөрчүтөт, көр-

көм табитин калыптандырууга ыӊгай түзөт, 

дүйнөгө болгон көз карашын кеӊейтет. Анын 

театрдагы алгачкы чыгармачылык талпынуусу 

1946-жылы Т.Сатылганов атындагы Кыргыз 

мамлекеттик филармониясынын ыр-хор капел-

ласына кирген жылдан башталат. Ал өзүнүн ар-

тисттик искусствого болгон аткаруучулук шы-

гын арттыруу максатында 1948-жылы Ташкент-

теги А.Н.Островский атындагы театралдык окуу 

жайына тапшырып, аны 1953-жылы ийгиликтүү 

бүтүрүп, өзү теӊдүү бир нече курбулары менен 

кыргыз драма театрына кызматка алынат.  

Чыгармачылыгынын алгачкы же калыпта-

нуу этабы сегиз жылдык мезгилди ичине кам-

тыйт да, сахнада өз ордун издөө маанайы менен 

мүнөздөлөт. Ошондуктан, артистканын ал кез-

деги репертуарынан, ар түрдүү жанрдагы, ар 

башка социалдык чөйрөдө жана шартта жаша-

ган, драмалык кудуреттери ар кыл деӊгээлде 

турган образдардын төмөнкүдөй тизмегин учу-

ратабыз: Анаркүл («Тар капчыгай» Т.Абдумо-

мунов), Жамал («Каныбек» К.Жантөшев), Аня 

(«Бийик жерде» К.Маликов), Рахима («Курорт-

тогу окуя» М.Алыбаев), Канышай («Эгиз бала» 

К.Эшмамбетов), Зуура («Атанын тагдыры» 

Б.Жакиев), Галчиха («Күнөөсүз күнөөлүүлөр» 

А.Н.Островский), Апал («Тоо гүлдөрү» Ш.Бей-

шеналиев) ж.б. Албетте ал мезгилдеги жаратыл-

ган образдар театр санаатында көзгө көрүнүктүү 

роль ойношкон эмес. Бирок изденүү чөйрөсүнүн 

кенендиги, артистканын көп кырдуу таланты-

нын толук ачылышына чоӊ өбөлгө түзгөн [4, 3-

б.].  

1961-жылдан тартып Г.Дулатованын чыгар-

мачылыгында эӊ маанилүү учур башталат. Се-

беби ушул жылы Кыргыз мамлекеттик драма 

театрында Ч.Айтматовдун «Бетме бет» повести 

сахналаштырылып, артистканын үлүшүнө Сей-

денин ролу ыйгарылат. Психологиялык кылдат 

талдоону, драмалык ички албан кубатты талап 

кылган ролдун ыйгарылышы, анын чыгармачы-

лыгындагы жаӊы этаптын, жетилген курагынын 

башталышы эле [4, 4-б.].   

Ушул арадан өткөн жыйырмадан ашык 

жылдардын ичинде Гүлшара Дулатова 50гө жа-

кын ар кандай план, ар кандай жанрдагы образ-

дарды аткарды. Алардын арасында турмуштук 

оор тагдырга дуушар болгон, адамдык сапатта-

ры мыкты трагедиялык пландагы Толгонай ме-

нен Сейдедей кыргыз аялдарынын образдары-

нан тартып, «Эки мырзанын малайындагы» Биа-

трича, «Ашпозчу аялдагы» Галина, «Уурдалган 

өмүрдөгү» Кей сыяктуу ички-тышкы түзүлүш-

төрү татаал, эмоционалдык илеби өтө күчтүү, 

акыл-ою абдан тереӊ, психологиялык өзгөчө-

лүктөрү түркүн пландагы комедиялык жана дра-

малык жанрда берилген образдардын галерея-

сын түздү  [1, 218-б.].     

Гүлшара Дулатова ар түрдүү драмалык, 

трагедиялык, сатиралык жана комедиялык план-

дагы каармандардын образдарын бирдей дең-

гээлде түзө билген кеңири диапазондуу актриса. 

Гүлшара Дулатованын театрдагы олуттуу чы-

гармачылык ийгилиги Ч.Айтматовдун «Бетме-

бет» повестинин негизинде коюлган спектакл-

деги Сейденин ролунан башталат. Бул ролду ал 

СССРдин эл артисти даңктуу актриса Бакен 

Кыдыкеевага дублер болуп ойногон. Бакен 

Кыдыкеева Сейдени Гүлшара Дулатова терең 

жана мазмунду ойногонун көрүп, ага биротоло 

өткөрүп берген. Экинчи бир даңктуу актриса 

СССРдин эл артисти Даркүл Күйүковага дублер 

болуп Гүлшара Дулатова Ч.Айтматовдун «Са-

манчынын жолу» повестинин негизинде коюл-

ган спектаклде Толгонайдын образын жараткан. 

Бул образда Гүлшара Дулатованын артисттик 

табиятындагы трагедиялуу кудурети толук кө-

рүнгөн. 

Бардык жанрларда ойноо жөндөмүнө кара-

бастан, Гүлшара Дулатованын негизги ампула-

сы – трагедия. Ал кыргыздын улуттук сахна-

сындагы эң көрүнүктүү трагедиялык актриса ка-

тары бааланат. Айрыкча башкыр драматургу 

Мустай Каримдин «Ай тутулган түндө» траге-

диясында Гүлшара Дулатова жараткан Танга-

бикенин образы, кыргыздын улуттук театрынын 

трагедиялык өнөрүнүн үлгүсү болуп саналат. 

Гүлшара Дулатованын чыгармачылыгы, анын 

трагедиялык кудурети туурасында театр илик-

төөчү Жаныш Кулмамбетовдун «Театр дүйнө-

сүндө» китебинде «Шык ажары» деген чыгарма-

чылык портретинде жана башка макалаларында 

кеңири чагылдырган.  

Гүлшара Дулатова чыгармачылык эргүү ме-

нен иштеген процесстин актрисасы. Ал сахнада 

ролдорун эӊ жогорку даражада билгичик менен 

эркин ойнойт. Негизинен актриса образ түзүү-

нүн процессиндеги үч этабын жүргүзөт. Бирин-

чи этап: роль менен таанышуу, турмуштук орду, 

турмушка болгон көз карашы, социалдык атмо-

сферасын табуудагы элдин ой-мүдөөсү, талапта-

ры менен байланыштыруу, каармандын кулк-

мүнөзүнүн өзгөчөлүгүн айрым кайта-лангыс ма-

нераларын табуу; экинчи этабында мына ушул 

табылган турмуштук табылгаларды өз денесине 

сиӊирүү, образга керектүү орчундуу штрихте-

рин тандап алуу, каармандын толук турпатын 

көрө алуу жана аны керектүү гана көркөм та-

былгалар менен байытуу, жаӊы нерсени көрө 

билүү, адамга таандык жакшы-жаман сапаттар 

жөнүндөгү оюн көрүүчүлөргө туура жеткирүүгө 

аракет кылуу; үчүнчү этабы: толгонуу процесси. 

Жетишилген тереӊ түшүнүктөрдү жалпылай би-

лүү, образдын негизги лейтмотивин таба билүү 

жана аны бүгүнкү күндүн маселесине жакында-

туу (классикалык чыгармаларда), турмуштан 

тапкан акыйкатчылыкты жана чындыкты коом-

чулуктун алдында олуттуу проблема түрүндө 

көтөрүп чыгуу.   

Чебер ишмердин чыгармачылык ишиндеги 

дагы бир артыкчылыгы – кандай ролду аткарса 

дагы аларды бирине экинчисин окшоштурбай, 

өзүнүн жаӊы табылгасын кошуп турат. Г.Дула-

тованын жаратылыштан болгон тубаса шыгы, 

анын талыкпай эмгектенүүсү, кыргыз сахнасы-

нан биринен бири татаалдашкан түркүн образ-

дардын айкын-ачык галереясын түзүүгө мүм-

күндүк берди. Ал түзгөн ар бир образ ишеним-

дүү жана элестүү берилип, элдин эсинде бекем 

сакталгандай, сезимине тереӊ сиӊгендей касиет-

ке ээ болгон. Театр сахнасындагы чыгармачыл-

ык жолунда жергиликтүү драматургдардын, 

дүйнөлүк, орус классиктеринин пьесалары бо-

юнча коюлган спектаклдерде бир катар башкы 

каармандардын кайталангыс образын жараткан. 

Актрисанын чыгармачылыгы штамповка, 

стандарт, бир жактуулук менен ремеслолук, 

беймаанилик бытовизм, театралдык жасалма 

жол – жалган сырткы техникалык эмоция менен 

ойноо манерасынан алыс турат. Г.Дулатованын 

өзүнө гана таандык бөтөнчөлүктөрү, индиви-

дуалдуу критерийлери ар бир образдан даана 

байкалып турат.  

Анын чыгармачылык биографиясында ка-

раӊгылыктан тереӊ билимдүүлүккө, момун 

жооштуктан ырайымсыз катаалдыкка, илбериӊ-

ки назиктиктен орунсуз оройлукка, лирикалык 

жумшак ыргактан сатиралык контрасттуулукка, 

комедиялык шаӊдуулуктан трагедиялык өксүп-

боздогонго чейинки эмоциялык татаалдыктарды 

көрүүгө болот. Ошол себептүү актрисанын жа-

раткан ар бир образы миӊдеген көрүүчүлөрдү 

дайыма тереӊ толкундатып, алардын жүрөгүнөн 

сүйкүмдүү орунду ээлеп, дайыма алкыш алууга 

татыктуу болуп келген.      

Чыныгы артисттин сахнадагы өмүрү өтө 

мээнеткеч. Ошондой өмүрдү Гүлшара чыныгы 

чыгармачылык менен өткөрдү. Ошондуктан 

анын көп жылдардан берки нечен уйкусуз түн-

дөрүн, сахнадан нечен өксүп-боздоп, каткырып-

күлүп, жүрөктөгү жан кубатын бүтүндөй көрүү-

чүлөргө берип, аларды бирде ыйлатып, жады-

раткан учурларын эстесек, сүйүктүү актриса-

бызга дайыма алкышыбызды берүүдөн талык-

пас элек.  

Дулатованын түзгөн образдары дайыма ка-

димки турмуштагыдай реалдуулугу, эмоциялык 

жалындуулугу, жан дүйнөсүнүн интеллектуал-

дуулугу, сырткы жана ички өзгөчөлүктөрүнүн 

кайталангыс индивидуалдуулугу, айтуучу ой-

максатынын тереӊ гумандуулугу менен айыр-

маланып турат. Ошол себептүү анын искусство-

су бизди дайыма толкундатпай койбойт. Чыны-

гы устаттыктын жашыруун сыры да, тубаса та-

ланттын айтып түгөткүс накта касиети да мына 

ушунда.  

Гүлшара Дулатованын чыгармачылык өсүү 

жолу Т.Абдумомунов атындагы Кыргыз мамле-

кеттик академиялык драма театрынын коллекти-

ви менен бекем байланышта. Актриса ушул 

театрга бүткүл өмүрүн арнап, ушул театрдын 

коллективи менен бирдикте элдин эстетикалык 

көркөм байлыгын арттырып, көкүрөктөгү 

бардык шыгын искусствого арнаган инсан. 

Гүлшара Дулатова жараткан образдар нукура 

талантынын гана жемиши эмес, анын мээнет-

кечтигинин, театр санаатына болгон тереӊ 

сүйүүсүнүн үзүрү. Буга артистканын «Жалгыз 

бактым – сахна» деген сөзү ишенимдүү далил 

боло алат [4, 9-б.].        

Сүйүктүү артисткабыз кыргыз элинин улут-

тук искусствосунун өркүндөшүнө кийирген эм-

гектери үчүн 1967-жылы Кыргыз ССРинин эм-

гек сиӊирген артисти, 1977-жылы Кыргыз рес-

публикасынын эл артисти, «Эл достугу» ордени 

жана бир катар медалдар менен сыйланган.  

Кыргыз эл артисти, Мамлекеттик Токтогул 

сыйлыгынын ээси Гүлшара Дулатова артисттик 

кызматы менен катарлаш, дасыккан устат ката-

рында «Сахнада сүйлөө» чеберчилиги боюнча 

1972-жылдан тартып Кыргыз мамлекеттик ака-

демиялык драма театрынын алдындагы студия-

да жана Б.Бейшеналиева атындагы Кыргыз мам-

лекеттик маданият жана искусство университе-

тинде сабак берип, жүздөн ашуун артисттерди 

тарбиялаган.        

Кырк жылга чамалаган педагогдук ишинин 

ичинде Гүлшара Дулатова кыргыз элине тааны-

мал болушкан сахна чеберлерин даярдап чыгар-

ды. Бул аралыкта Гүлшара Дулатованын «Сахна 

кеби» предмети боюнча жеке мектеби пайда 

болду. Педагогдук жолунда мыкты шакирттер-

ди окутуп тарбиялады. Анын педагогдук иши-

нин жемиши катары «Кыргыз театрынын сахна-

лык кеби» китебин көрсөтүү абзел. Китепте кеп-

тин техникасы-орфоэпия, дикция, дем алуу 

жана үн сыяктуу маанилүү каражаттарына арна-

лат да, көнүгүүлөр үчүн көптөгөн текстерди 

ичине камтыйт.  

Профессор Гүлшара Дулатованын «Кыргыз 

театрынын сахналык кеби» окуу куралы театр 

окуу жайларынын педагогдоруна, студенттери-

не, сахнада көркөм окуучуларга, радио жана те-

левидение дикторлоруна, кыргыз тилин окуучу-

ларга жана улуттук тилди аздектеп сүйлөөгө 

ниеттенгендерге арналат. Бул эмгек жөнөкөй, 

баарына түшүнүктүү, айкын мисалдарды талдоо 

аркылуу тиешелүү илимий деӊгээлде аткара ал-

ган. Китепте козголгон негизги маселе – кеп 

өнөрүнүн илимий тажрыйбалык негиздери жө-

нүндө өтө пайдалуу эмгек жазылганы тууралуу 

баса белгилеш керек [2, 4-б.]     

Кыргызстандын эл артисти, кино жана 

театрда көрүнүктүү ролдорду жараткан Гүл-

шара Дулатова 2009-жылы 79га таяп калган 

жаш курагында каза болду.             

